
Regulamentu N.º ___/2017 
Prosedimentu Dixiplinár 

 hasoru Jornalista sira no publikasaun sira 
 
 
Liberdade imprensa no direitu sidadaun sira ba informasaun, mak prinsípiu ida 
husi estadu direitu nian, nune’e sai responsabilidade ida husi Estadu nian atu 
garanti asesu sidadaun sira nian ba informasaun no garanti protesaun 
profisionál sira informasaun nian. Iha hahalok ezekuta garante ida ne’e, 
jornalista sira iha knaar xavi ida to’o iha pontu ida iha ne’ebé monu ba sira, 
enkuantu hanesan veíkulu informasaun nian, responsabilidade atu halao (halo 
sai real) jornalismu ida efikás, sériu no loos.  
Tuir Lei n.º 5/2014 husi loron 19 fulan Novembru, Konsellu Imprensa, ne’ebé 
inklui ona iha órgaun komunikasaun sosiál sira, iha entre nia kompeténsia sira, 
kompeténsia atu ezerse podér dixiplinár ba jornalista sira, ida ne’ebé, rekere tuir 
lei no rekere tuir estadu de direitu, ezije regulamentu espesífiku ida ne’ebé 
estabelese infrasaun sira, sansaun sira ne’ebé apropriadu no prosedimentu 
dixiplinár ne’ebé mak loos. Ikus mai, liu husi Dekretu-Lei n.º 25/2015 husi loron 
5 fulan Agostu, ne’ebé hamosu Konsellu Imprensa no aprovasaun husi ninia 
Estatutu, Konsellu Imprensa hetan ona mandatu atu aprova Regulamentu ne’ebé 
refere ona, to’o tinan ida, depoizde loron 1 fulan Janeiru tinan 2017. 
Nune’e halo tuir, tuir podér hatuur regulamentu husi Konselhu Imprensa nian, 
no respeita ho loos prinsípiu sira konstituisaun nian husi estadu direitu ida nian, 
Lei n.º 5/2014 husi loron 19 fulan Novembru, Dekretu-Lei n.º 25/2015 husi 
loron 5 fulan Agostu, Lei Administrativa no lejislasaun sira seluk ne’ebé aplika 
hela, aprova iha Regulamentu ida deit rejime dixiplinár ida ne’ebé jornalista sira 
tenki sujeitu ba. 
 

Kapítulu I 
Dispozisaun Jerál sira 

 
Artigu 1 

Definisaun sira 
1. Iha interpretasaun Regulamentu ida ne’e: 
 
a) "Atividade Jornalístika" katak atividade husi peskiza, rekolla, selesaun, 
tratamentu no hahalok fó-sai informasaun iha forma testu, lian ka imajen, ba 
públiku, liu husi divulgasaun iha órgaun sira komunikasaun sosiál nian; 
 
b) "Jornalista" katak ema hotu ne’ebé kaer kartaun jornalista /média nian; 
 



c) "Mandatáriu" katak advogadu, ho rejistu válidu hela iha Orden Advogadu sira 
nian, fó mandatu ne’ebé mak loos ba reprezentasaun legál iha prosesu ne’ebé 
hahú ona tuir Regulamentu ida ne’e; 
 
d) "Keixa" katak ba objetivu Regulamentu ida ne’e nian, hahalok hatudu faktu 
sira ne’ebé iha nu’udar objetu Atividade Jornalístika ida, ne’ebé aprezenta ona ba 
Konsellu Imprensa husi ema ida deit ka grupu ida. 
 
e) "Parte sira" katak ema ida deit ka grupu ida titulár husi direitu ka interese ida 
ne’ebé lei proteje iha rezultadu husi prosesu mediasaun ho konsidera ba nia 
objetu; 
 
f) "Kódigu Étika" katak Kódigu Étika Jornalístika ne’ebé aprova ona husi 
Regulamentu n.º __/____ ; 
 
g) "Desizaun" katak desizaun ikus husi prosesu ne’ebé tau nanis ona iha 
Regulamentu ida ne’e; 
 

Artigu 2 
Ámbitu 

1 - Jornalista sira hotu no pratikante sira tomak husi Atividade Jornalístika nian 
ne’ebé liu husi lala’ok ka omisaun, liu husi buat ne’ebé bosok ka halo buat ruma 
lahó atensaun di’ak, viola norma sira ho natureza étika ka devér legál sira tau 
nanis ona iha artigu 20 husi Lei Komunikasaun Sosiál nian, sai sujeitu ba asaun 
dixiplinár Konsellu Imprensa tuir termu sira tau nanis ona iha Regulamentu ida 
ne’e. 
 
2 – Pedidu sira ba kanselamentu no ba suspensaun husi títulu la hakotu 
responsabilidade dixiplinár husi infrasaun sira ne’ebé halo ona iha data molok 
entrega pedidu. 
 

Artigu 3 
Responsabilidade Dixiplinár 

Responsabilidade dixiplinár lao hamutuk ho responsabilidade seluk ne’ebé deit 
ne’ebé hare’e nanis ona iha lei, maibe’e, prosesu ne’e bele suspende tia to’o 
desizaun fó husi jurisdisaun seluk.  
 

Artigu 4 
Preskrisaun 

1 - Direitu atu hahú prosesu dixiplinár determina iha prazu fulan rua nia laran ba 
prátika infrasaun ne’e. 
 



2 - Wainhira infrasaun dixiplinár ne’e sai iha tempu hanesan hahalok kriminál 
ida, prosedimentu dixiplinár determina iha prazu hanesan ho prosedimentu 
kriminál, se karik  ida ne’e mak a’as liu. 
 
 
3 - Wainhira objetu husi prosedimentu ne’e publikasaun ida iha formatu dijitál,  
prazu ne’ebé determina sei la hahú enkuantu públiku sei bele asesu nafatin ba 
publikasaun ne’e. 
 
 

Artigu 5 
Deziste husi Prosesu Dixiplinár 

1 – Partisipante ida dada an husi keixa hamate responsabilidade dixiplinár, só se 
falta ne’ebé akuza afeta prestíjiu profisaun nian. 
 
2 — Dada an sei hamosu efeitu sira wainhira ema ne’e simu ona no aprova ona 
husi Konsellu Imprensa.  
 

Kapítulu II 
Husi Prosesu 

 
Artigu 6 

Instaurasaun prosesu 
1- Desizaun atu loke prosedimentu dixiplinár kompete ba Konsellu Imprensa: 
 
2 – Desizaun ne’ebé refere iha númeru iha leten foti: 
 
a)    Ho laran; 
b) Tuir fali partisipasaun iha Konsellu Imprensa husi ema ida, ne’ebé mak 
identifika ho loos ona, ne’ebé afeta ona diretamente husi faktu sira ne’ebé prova 
infrasaun dixiplinár ida; 
c)  Tuir fali partisipasaun ne’ebé asina ona husi Konsellu Administrasaun husi 
órgaun Komunikasaun sosiál ne’ebé posível infrasaun ne’e halo ba. 
3 – Iha kazu sira ne’ebé hare’e nanis ona iha alínea b) no c) husi númeru ida uluk 
iha artigu ida ne’e, partisipasaun sira tenki entrega pur eskritu ho hahalok enxe 
formuláriu rasik, iha sede do Konsellu Imprensa no iha, liu-liu, elementu sira tuir 
mai ne’e: 
 
a) Deskrisaun husi atu sira ne’ebé prova infrasaun dixiplinár ida, no iha kazu sira 
ne’ebé karik bele, kópia husi publikasaun; 
b) Autór, loron no dalan fó sai atu sira ne’ebé prova infrasaun dixiplinár ida; 
 



4 - Wainhira prosedimentu dixiplinár ne’e hahú ona, prosesu ne’e sei fahe halo 
ba averiguasaun, ba Diresaun Unidade Apoiu Jurídiku, Étika no Liberdade 
Imprensa  
 
5 - Métodu distribuisaun tenki asegura fahe lolos prosesu sira ba elementu ida-
idak Diresaun ninian. 
 
6 - Relatór ne’ebé hili ona tenki dispensa an, hodi aprezenta razaun impedimentu 
temporáriu ka permanente, liu-liu iha relasaun entre nia no suspeitu ne’ebé bele 
tau ba kauza nia independénsia iha hahalok halo averiguasaun. 
 
7 – Sai obrigasaun Konsellu apresia no fó sai se iha impedimentu. 
 

Artigu 7 
Averiguasaun 

1 – Averiguasaun tenki hahú iha prazu loron 14 nia laran sura husi loron 
desizaun halo kona-ba instaura prosedimentu dixiplinár.  
 
2 – Averiguasaun husi prosesu ne’e mak sumária, nune’e sai hanesan obrigasaun 
relatór nian atu determina rona evidénsia sira ne’ebé kona duni ba apuramentu 
ne’ebé lais liu husi faktu sira halo parte husi partisipasaun, bele mos uza meiu 
hotu ne’ebé lei fó dalan atu prova.  
 

Artigu 8 
Apensasaun husi Prosesu sira 

Wainhira iha prosesu barak mak lao hela hasoru jornalista ida ne’ebé hanesan, 
sei tau hamutuk prosesu sira hotu ba ida ne’ebé sei hahú uluk liu. 
 

Artigu 9 
Fatin halo averiguasaun 

Instrusaun halao iha sede Konsellu Imprensa, maski nune’e bele mos, relatór 
ne’e halao dilijénsia sira iha fatin seluk se buat hirak ne’e  se hare’e importante 
atu hetan lia los. 
 

Artigu 10 
Dilijénsia Instrutória sira 

1 – Arguidu sei hetan notifikasaun atu hato’o, se hakarak, kona-ba matéria 
partisipasaun nian, ho fó ba nia prazu ida kleur liu mak loron 15 la hare’e ba 
kompleksidade kestaun. 
 
2 - Relatór tenki promove dilijénsia sira ne’ebé nia hare’e presiza ba 
apuramentui lia los liu husi inisiativa rasik ka husi rekerimentu partisipante ka 
arguidu nian. 



 
Artigu 11 

Termu Instrusaun 
1 – Wainhira instrusaun remata ona no karik relatór konklui laiha infrasaun 
dixiplinár ne’ebé fó todan ba arguidu, sei elabora relatóriu iha prazu loron lima 
nia laran iha ne’ebé sujere ho razaun ba hahalok arkiva prosesu.  
 
2 — Se karik konklui iha infrasaun dixiplinár, relatór halo despaxu akuzasaun  
iha prazu loron 10 nian laran.  
 
 

Kapítulu IV 
Akuzasaun, defeza no desizaun  

 
Artigu 12 

Despaxu Akuzasaun 
Despaxu akuzasaun tenki fó sai kona-ba identidade no elementu pesoál seluk tan 
ne’ebé koalia kona-ba arguidu, narrasaun husi  faktu sira ne’ebé relevante husi 
infrasaun no husi sirkunstánsia sira iha ne’ebé buat hirak ne’e halo, nune’e mos 
referénsia ba norma sira ne’ebé viola ona, ba sansaun ne’ebé bele aplika no ba 
prazu aprezentasaun defeza.  
 

Artigu 13 
Notifikasaun Akuzasaun 

1 – Hafoin halo hotu tia despaxu Akuzasaun, relatór notifika arguidu kona-ba 
akuzasaun, notifikasaun bele hato’o rasik ka liu husi korreiu eletróniku se karik 
ida ne’e iha.  
2 – Hamutuk ho notifikasaun ne’ebé refere ona iha númeru ida leten, entrega ka 
haruka mos kópia husi akuzasaun.  
 

Artigu 14 
Prazu ba defeza 

Prazu ba aprezentasaun defeza mak loron 15 la hare’e ba kompleksidade 
kestaun. 
 

Artigu 15 
Reprezentasaun 

Arguidu ne’e  bele nomeia Mandatáriu em iha tempu saída deit husi prosesu ne’e. 
 

Artigu 16 
Aprezentasaun defeza 

1 - Defeza tenki hato’o pur eskritu, halo tuir artigu sira no asina husi arguidu ka 
husi mandatáriu.  
 



2 – Hamutuk ho nia defeza, arguidu hatudu sasin sira, ne’ebé labele liu husi ema 
nain rua ba faktu ida, barak liu nain sanulu, tau hamutuk dokumentu sira no 
husu dilijénsia husi prova seluk ruma ne’ebé konsidera relevante ba apuramentu 
lia los.  
 

Artigu 17 
Realizasaun husi dilijénsia foun sira 

1 – Wainhira hatene natón ona atu halo apuramentu lia los, relatór bele fó orden 
ba halao dilijénsia foun sira.  
 
2 – Se karik, iha faze produsaun prova, mosu elementu probatóriu foun sira, sei 
notifika arguidu atu, iha prazu loron 10 nia laran, hato’o nia hanoin kona-ba buat 
hirak ne’e.  
 

Artigu 18 
Konsulta prosesu 

Durante prazu sira atu aprezenta defeza ka alegasaun sira, bele halo konsulta ba 
prosesu iha sede Konsellu Imprensa nian. 
 

Artigu 19 
Relatóriu 

1 - Loron 10 tuir kedas aprezentasaun defeza, ka iha termu prazu nian atu halo 
aprezentasaun defeza se karik ida ne’e la aprezenta, relatór prepara relatóriu 
finál ida iha ne’ebé iha deskrisaun husi medida sira ne’ebé halao ona no faktu 
sira deskobre ona, hodi informa ba Diretór Exekutivu Konsellu Imprensa nian. 
 
2 - Diretór Exekutivu Konsellu Imprensa nian, sei promove liu husi tau iha orden 
loron nian husi sorumutu plenáriu tuir mai, nesesidade ba desizaun kona-ba 
prosesu ne’ebé iha kestaun, la hare’e ba konkluzaun sira husi relatór. 
 
2 - Se karik relatór konklui katak laiha infrasaun dixiplinár, hafoin deskrisaun 
dilijénsia sira ne’ebé halao ona no husi apresiasaun faktu sira, relatóriu propoin 
hahalok arkiva prosesu.  
 
3 - Se konklui katak iha infrasaun dixiplinár, relatóriu refere tenki hatudu, 
aleinde deskrisaun dilijénsia sira ne’ebé halao ona no faktu sira deskobre ona, 
dever profisionál sira ne’ebé viola ona no elementu sira seluk hare’e hanesan 
importante atu ajusta sasukat husi pena no propoin sansaun dixiplinár ne’ebé 
atu aplika ba arguidu.  
 
 

Artigu 20 
Desizaun 

1 – Sai obrigasaun plenária Konsellu Imprensa nian atu desidi hafoin relatór 
hao’o tia, desizaun ida ne’ebé sei hatama iha data ne’e rasik, desizaun ne’e bele la 
hanesan ho proposta relatór nian. 
 
2 – Votu husi sira ne’ebé manan sei justifika. 
 



3 - Prazu kleur liu entre hahú prosedimentu no desizaun finál labele liu fulan 
tolu. Se karik laiha desizaun ida foti iha tempu ne’e nia laran, prosesu ne’e sei 
obrigatoriamente arkiva. 
 

Artigu 21 
Sansaun dixiplinár no profisionál sira 

Sansaun dixiplinár no profisionál sira mak hanesan tuir mai ne’e: 
 
a) Hahalok fó hanoin ne’ebé Rejista ona; 
b) Suspensaun husi ezersísiu atividade profisionál to’o fulan 12; 
c) Sansaun ne’ebé selu ho Osan; 
d) Hahalok bandu definitiva atu halao atividade profisionál. 
 
 

Artigu 22 
Notifikasaun husi Desizaun 

1 – Desizaun ne’e sei notifika ba arguidu no, wainhira iha, partisipante, iha prazu 
oras 48. 
 
2 - Husi desizaun hatama rekursu ba tribunal sira tuir termu jerál sira lei nian 
 

Artigu 23 
Ezekusaun Desizaun nian 

1 - Kompete ba Prezidente Konsellu Imprensa atu promove ezekusaunn desizaun 
dixiplinár sira, nune’e sai devér Prezidente Konsellu Impensa nian, atu uza meiu 
judisiál saida deit mak iha nia dispozisaun atu garanti hahalok halo tuir desizaun 
dixiplinár se karik la halo tuir ho voluntáriu iha tempu liu loron 30. 
 
3 - Se iha data notifikasaun desizaun dixiplinár títulu arguidu nian suspende 
hela, hahalok halao pena suspensaun husi ezersísiu atividade profisionál hahú 
iha loron tuir kedas loron hasai suspensaun títulu nian. 
 
4 - Títulu profisionál jornalista ne’ebé kastigu ona tuir dixiplina sei rai iha 
Konsellu Imprensa durante hahalok halao sansaun suspensaun husi ezersísiu 
atividade nian. 
 
 

Kapítulu V 
Dispozisaun Oi-oin sira 

 
Artigu 24 

Direitu Subsidiáriu 
Sei aplika, alternativamente, ba ida ne’ebé oras ne’e la regula iha regulamentu 
ida ne’e, norma jerál sira husi direitu penál no husi prosesu penál. 
 

Artigu 25 
Tama iha vigór 

Regulamentu ida ne’e tama iha vigór loron tolunulu (30) hafoin nia publikasaun. 
 


